
SUĠĠERIMENTI 

Il-Kumitat għad-Drittijiet tan-Nisa u l-Ugwaljanza bejn is-Sessi jistieden lill-Kumitat għal-

Libertajiet Ċivili, il-Ġustizzja u l-Intern, bħala l-kumitat responsabbli, biex jinkorpora s-

suġġerimenti li ġejjin fil-mozzjoni għal riżoluzzjoni tiegħu: 

– wara li kkunsidra l-Konvenzjoni tan-Nazzjonijiet Uniti tal-1979 dwar l-Eliminazzjoni ta' 

Kull Forma ta' Diskriminazzjoni kontra n-Nisa (CEDAW), 

– wara li kkunsidra l-Patt Ewropew għall-Ugwaljanza bejn is-Sessi (2011-2020), adottat 

mill-Kunsill tal-Unjoni Ewropea f’Marzu 2011, 

– wara li kkunsidra l-Komunikazzjoni mill-Kummissjoni tal-21 ta' Settembru 2010 dwar 

Strateġija għall-ugwaljanza bejn in-nisa u l-irġiel 2010-2015 (COM(2010)0491), 

– wara li kkunsidra l-Konvenzjoni tal-Kunsill tal-Ewropa tas-7 ta' April 2011 dwar il-

prevenzjoni u l-ġlieda kontra l-vjolenza kontra n-nisa u l-vjolenza domestika, 

– wara li kkunsidra r-riżoluzzjoni tiegħu tal-5 ta' April 2011 dwar prijoritajiet u punti 

prinċipali ta’ qafas politiku ġdid tal-UE rigward il-ġlieda kontra l-vjolenza fuq in-nisa1 u 

tas-6 ta' Frar 2013 dwar is-57 sessjoni tal-Kummissjoni dwar l-Istatus tan-Nisa (CSW) 

tan-NU: L-eliminazzjoni u l-prevenzjoni tal-forom kollha ta' vjolenza fuq in-nisa u t-

tfajliet2, 

– wara li kkunsidra r-riżoluzzjoni tiegħu tal-24 ta’ Mejju 2012 dwar rakkomandazzjonijiet 

lill-Kummissjoni dwar l-applikazzjoni tal-prinċipju ta’ paga ugwali għal ħaddiema rġiel u 

nisa għal xogħol ugwali jew xogħol ta' valur ugwali3, 

Α. billi l-ugwaljanza bejn l-irġiel u n-nisa hi dritt fundamentali u prinċipju komuni tal-UE u 

billi, minkejja l-progress li sar matul is-snin, l-ugwaljanza bejn is-sessi għadha għan li ma 

jistax jintlaħaq;  

B. billi l-orjentazzjoni politika li titratta l-kriżi ekonomika u finanzjarja kienet għad-

detriment tan-nisa, għaliex uriet tnaqqis qawwi fl-infiq għall-kura tas-saħħa pubblika u s-

servizzi tal-kura soċjali f’ħafna mill-Istati Membri u rriżultat fi tnaqqis notevoli fl-

allokazzjoni tal-fondi fil-livell nazzjonali u Ewropew għal inizjattivi li jippromwovu d-

drittijiet tan-nisa; 

C. billi l-vjolenza abbażi tas-sess tibqa’ ksur serju u mhux aċċettabbli tad-drittijiet tal-

bniedem; billi jinħtieġ li jittieħdu passi importanti fuq livell Ewropew u nazzjonali biex 

jiġi eliminat dan il-fenomenu u biex jittaffew b’mod deċiżiv l-effetti sekondarji tiegħu; 

D. billi l-faqar, l-inugwaljanza bejn is-sessi u l-isterjotipi tas-sessi jżidu r-riskju tal-vjolenza u 

forom oħra ta’ sfruttament, inkluż it-traffikar tan-nisa u l-prostituzzjoni, u jxekklu l-

parteċipazzjoni sħiħa tan-nisa fl-oqsma kollha tal-ħajja; 

                                                 
1 ĠU C 296 E, 2.10.2012, p. 26. 
2 Testi adottati, P7_TA(2013)0045. 
3 Testi adottati, P7_TA(2012)0225. 

E. billi paga ugwali għal xogħol ta’ valur ugwali huwa prinċipju bażiku fl-UE, minqux fit-

Trattat ta’ Ruma tal-1957; billi fl-2010 in-nisa kienu għadhom jaqilgħu medja ta’ madwar 

16.4 % inqas mill-irġiel li jagħmlu l-istess impjiegi fl-UE; billi d-differenza fil-pagi tvarja 

fi ħdan l-Istati Membri, u f’xi wħud minnhom tiżboq medja ta’ 22 % fl-2011; 

1. Jistieden lill-Kummissjoni u lill-Istati Membri jqisu l-ħtiġijiet u l-interessi tan-nisa billi, 

fost l-oħrajn, jikkollaboraw mas-soċjetà ċivili u l-NGOs tan-nisa meta jfasslu l-

leġiżlazzjoni u janalizzaw is-sitwazzjoni tad-drittijiet fundamentali fl-UE; jenfasizza l-

importanza tal-monitoraġġ u l-evalwazzjoni tal-implimentazzjoni tal-leġiżlazzjoni 

Ewropea relatata mal-ugwaljanza bejn is-sessi fl-Istati Membri; 

2. Jitlob lill-Istati Membri jiggarantixxu pagi u pensjonijiet diċenti, inaqqsu d-differenza fil-

pagi bejn is-sessi, joħolqu aktar impjiegi ta’ kwalità għolja għan-nisa kif ukoll jippermettu 

li n-nisa jibbenefikaw minn servizzi pubbliċi ta’ standard għoli u jtejbu d-dispożizzjonijiet 

dwar is-servizz soċjali; 

3. Jenfasizza l-ħtieġa ta’ appoġġ speċjali u protezzjoni għan-nisa u t-tfal vittmi tal-vjolenza 

abbażi tas-sess, inkluża l-vjolenza f’relazzjonijiet mill-qrib, il-vjolenza sesswali (l-istupru, 

l-attakki u l-fastidju sesswali), it-traffikar tal-bnedmin, l-iskjavitù u prattiki tradizzjonali 

dannużi, bħaż-żwieġ furzat, il-mutilazzjoni ta’ ġenitali femminili u ‘d-delitti tal-unur’; 

jistieden lill-Kummissjoni u lill-Istati Membri jadottaw leġiżlazzjoni u jtejbuha 

kontinwament, u jieħdu miżuri konkreti, bħal pereżempju jipprovdu aktar finanzjament 

għar-refuġji tan-nisa, il-prosekuzzjoni tal-aggressuri u l-prevenzjoni tal-vjolenza; 

jappoġġa d-Direttiva 2012/29/UE li tistabbilixxi standards minimi fir-rigward tad-

drittijiet, l-appoġġ u l-protezzjoni tal-vittmi tal-kriminalità; jistieden lill-Kummissjoni u 

lill-Istati Membri jiffirmaw u jirratifikaw il-Konvenzjoni ta' Istanbul dwar il-prevenzjoni u 

l-ġlieda kontra l-vjolenza fuq in-nisa u l-vjolenza domestika; 

4. Iħeġġeġ lill-Kummissjoni biex tipproponi bla dewmien strateġija komprensiva u att 

leġiżlattiv biex tiġġieled u teqred l-vjolenza kontra n-nisa kif imwiegħed fil-Programm ta’ 

Stokkolma u kif mitlub mill-Parlament f’diversi riżoluzzjonijiet; 

5. Jistieden lill-Istati Membri jieħdu azzjoni għall-ġlieda kontra l-kawżi ekonomiċi u soċjali 

li jrawmu l-vjolenza kontra n-nisa, bħan-nuqqas ta’ impjieg, pagi u pensjonijiet baxxi, 

nuqqas ta’ akkomodazzjoni, faqar u servizzi pubbliċi li ma jeżistux jew li mhumiex 

adegwati, b’mod partikolari s-servizzi tas-saħħa pubblika, l-edukazzjoni u s-sigurtà 

soċjali; 

6. Jistieden lill-Kummissjoni żżid l-azzjonijiet tagħha kontra l-ksur tad-drittijiet 

fundamentali tat-tfajliet, speċifikament kontra l-industrija li tipperċepixxi lit-tfajliet bħala 

oġġetti sesswali u li tikkawża żieda fit-traffikar sesswali tat-tfajliet fl-UE; 

7. Jenfasizza l-fatt li ż-żieda fis-swieq tal-prostituzzjoni, legalizzata u istituzzjonalizzata 

f'ċerti Stati Membri, uriet li qed tkebbes it-traffikar; jitlob, għaldaqstant, għal miżuri li 

jdgħajfu s-swieq tal-prostituzzjoni, bħal sanzjonijiet fuq min jisfrutta, inklużi dawk li 

jħaddmu lill-prostituti u dawk li jixtru s-sess;  

8. Jistieden lill-Istati Membri jiżguraw l-implimentazzjoni ta’ strateġiji nazzjonali dwar ir-

rispett u l-protezzjoni tas-saħħa u d-drittijiet sesswali u riproduttivi tan-nisa (SRHRs); 

jinsisti fuq ir-rwol tal-Unjoni fil-qawmien tal-kuxjenza u l-promozzjoni tal-aqwa prattiki 

dwar din il-kwistjoni, minħabba li s-saħħa hi dritt tal-bniedem fundamentali essenzjali 

għall-eżerċizzju ta' drittijiet tal-bniedem oħra;  

9. Jistieden lill-Kummissjoni tressaq proposta għal qafas legali dwar il-kwistjoni tad-

diskriminazzjoni multipla u intersezzjonali; 

10. Iqis li s-sottorappreżentazzjoni tan-nisa fit-teħid tad-deċiżjonijiet politiċi u tan-negozju 

jikkostitwixxi defiċit; jistieden għaldaqstant lill-Istati Membri jintroduċu miżuri ta’ 

diskriminazzjoni pożittiva bħal leġiżlazzjoni għal sistemi tal-parità u kwoti tas-sessi; 

11. Jenfasizza li l-progress fit-tnaqqis fid-differenza fil-pagi bejn is-sessi miexi b'pass bil-mod 

ħafna; jirrimarka li l-implimentazzjoni tal-prinċipju ta’ paga ugwali għal xogħol ugwali 

jew għal xogħol ta’ valur ugwali hi kruċjali għall-kisba tal-ugwaljanza bejn is-sessi; 

iħeġġeġ lill-Kummissjoni tirrevedi mingħajr dewmien id-Direttiva 2006/54/KE u 

tipproponi emendi għaliha skont l-Artikolu 32 tad-Direttiva u abbażi tal-Artikolu 157 tat-

TFUE b’segwitu għar-rakkomandazzjonijiet dettaljati stabbiliti fl-anness tar-riżoluzzjoni 

tal-Parlament Ewropew tal-24 ta’ Mejju 2012; 

12. Jistieden lill-Istati Membri jadottaw miżuri bl-għan li jiffaċilitaw ir-rikonċiljazzjoni tal-

ħajja privata u professjonali, jipprovdu faċilitajiet bi prezz li jintlaħaq, aċċessibli u ta' 

kwalità tal-kura tat-tfal u persuni dipendenti vulnerabbli, filwaqt li jipproteġu d-drittijiet 

tal-ħaddiema nisa li jkunu tqal; jistieden ukoll lill-Kunsill jilħaq ftehim dwar id-direttiva 

tal-liv tal-maternità; 

13. Jistieden lill-Kummissjoni tressaq proposta leġiżlattiva għal tipi differenti ta’ liv (tal-

paternità, tal-adozzjoni, liv għall-kura u liv filjali) sabiex titjieb ir-rikonċiljazzjoni tal-

ħajja professjonali, tal-famija u dik privata, li fl-istess ħin tkun tista’ ttemm l-imblokk tad-

direttiva dwar il-liv tal-maternità mill-Kunsill; 

14. Jenfasizza l-fatt li t-tnaqqis fis-servizzi pubbliċi li jipprovdu għall-kura tat-tfal għandu 

impatt dirett fuq l-indipendenza ekonomika tan-nisa – fl-2010, 28.3% tan-nuqqas ta’ 

attività u tal-parteċipazzjoni f'xogħol part time tan-nisa kien spjegat minħabba nuqqas ta’ 

servizzi tal-kura, meta mqabbla ma' 27.9% fl-2009. Fl-2010, ir-rata tal-impjiegi tan-nisa bi 

tfal żgħar fl-UE kienet ta’ 12.7 % inqas minn dik tan-nisa bla tfal, żieda minn 11.5 % fl-

2008;  

15.Jikkundanna l-fatt li d-drittijiet fundamentali tan-nisa anzjani qed jinkisru ta’ spiss, inkluż 

numru kbir ta’ każijiet ta’ vjolenza, abbuż fiżiku, abbuż emozzjonali u abbuż finanzjarju 

f’bosta Stati Membri tal-UE; jistieden lill-Kummissjoni u lill-Istati Membri jieħdu 

azzjonijiet ulterjuri sabiex jipproteġu lin-nisa anzjani minn kull forma ta’ abbuż, inkluż 

trattament ħażin fid-djar tal-kura għall-anzjani;  

16. Iqis li n-nisa b’diżabilitajiet isofru minn diskriminazzjoni doppja minħabba l-ġeneru u d-

diżabilità tagħhom; għalhekk jistieden lill-Kummissjoni u lill-Istati Membri jieħdu miżuri 

biex jissalvagwardjaw u jipproteġu d-drittijiet fundamentali tan-nisa b’diżabilità fl-UE. 

